
RIALACHÁN CUR CHUN FEIDHME (AE) 2025/2235 ÓN gCOIMISIÚN

an 6 Samhain 2025 

lena leasaítear Rialachán Cur Chun Feidhme (AE) 2025/1082 a mhéid a bhaineann le víreas S an 
phráta agus víreas X an phráta mar lotnaidí sonraithe maidir le gearrthóga neamhfhréamhaithe le 

haghaidh plandú Calibrachoa spp. agus Petunia spp. agus a hibridí ón gCéinia 

TÁ AN COIMISIÚN EORPACH,

Ag féachaint don Chonradh ar Fheidhmiú an Aontais Eorpaigh,

Ag féachaint do Rialachán (AE) 2016/2031 ó Pharlaimint na hEorpa agus ón gComhairle an 26 Deireadh Fómhair 2016 
maidir le bearta cosantacha i gcoinne lotnaidí plandaí, lena leasaítear Rialacháin (AE) Uimh. 228/2013, 
(AE) Uimh. 652/2014 agus (AE) Uimh. 1143/2014 ó Pharlaimint na hEorpa agus ón gComhairle agus lena n-aisghairtear 
Treoracha 69/464/CEE, 74/647/CEE, 93/85/CEE, 98/57/CE, 2000/29/CE, 2006/91/CE agus 2007/33/CE ón 
gComhairle (1), agus go háirithe Airteagal 42a(1) de,

De bharr an mhéid seo a leanas:

(1) Le Rialachán Cur Chun Feidhme (AE) 2025/1082 ón gCoimisiún (2) bunaítear maolú ar Rialachán Cur Chun Feidhme 
(AE) 2019/2072 ón gCoimisiún (3) maidir le gearrthóga neamhfhréamhaithe le haghaidh plandú Calibrachoa spp. agus 
Petunia spp. agus a hibridí ón gCéinia a thabhairt isteach i gcríoch an Aontais.

(2) An 3 Iúil 2025, d’fhoilsigh an tÚdarás Eorpach um Shábháilteacht Bia aguisín a ghabhann leis an tuairim eolaíoch 
maidir leis an measúnú riosca ar phlandaí Petunia spp. agus Calibrachoa spp. ón gCéinia (4), ós rud é gur deimhníodh 
láithreacht víreas S an phráta agus víreas X an phráta sa Chéinia le fianaise nua agus cuimsíodh na víris sin inti mar 
lotnaidí is ábhartha do ghearrthóga neamhfhréamhaithe Petunia spp., Calibrachoa spp. agus a hibridí a tháirgtear sa 
Chéinia.

(3) Dá bhrí sin, ba cheart a mheas gur lotnaidí sonraithe de réir bhrí Airteagal 1 de Rialachán Cur Chun Feidhme 
(AE) 2025/1082 aonraígh de víreas S an phráta nach aonraígh de chuid an Aontais iad agus aonraígh de víreas X an 
phráta nach aonraígh de chuid an Aontais iad. Dá réir sin, agus ar chúiseanna a bhaineann le cosaint 
fíteashláintíochta chríoch an Aontais, ba cheart aghaidh a thabhairt freisin ar an riosca a bhaineann leis na víris sin i 
bhforálacha an Rialacháin sin a bhaineann le sampláil, tástáil mhóilíneach agus cigireachtaí ar na plandaí sonraithe.

(4) Dá bhrí sin, ba cheart Rialachán Cur Chun Feidhme (AE) 2025/1082 a leasú dá réir sin.

(5) Tá na bearta dá bhforáiltear sa Rialachán seo i gcomhréir leis an tuairim ón mBuanchoiste um Plandaí, Ainmhithe, Bia 
agus Beatha,

(1) IO L 317, 23.11.2016, lch. 4, ELI: http://data.europa.eu/eli/reg/2016/2031/oj.
(2) Rialachán Cur Chun Feidhme (AE) 2025/1082 ón gCoimisiún an 2 Meitheamh 2025 lena mbunaítear maolú ar Rialachán Cur Chun 

Feidhme (AE) 2019/2072 maidir le gearrthóga neamhfhréamhaithe le haghaidh plandú Calibrachoa spp. agus Petunia spp. agus a 
hibridí ón gCéinia a thabhairt isteach i gcríoch an Aontais (IO L, 2025/1082, 3.6.2025, ELI: http://data.europa.eu/eli/reg_impl/2025/ 
1082/oj).

(3) Rialachán Cur Chun Feidhme (AE) 2019/2072 ón gCoimisiún an 28 Samhain 2019 lena mbunaítear coinníollacha aonfhoirmeacha 
maidir le cur chun feidhme Rialachán (AE) 2016/2031 ó Pharlaimint na hEorpa agus ón gComhairle, a mhéid a bhaineann le bearta 
cosantacha i gcoinne lotnaidí plandaí, agus lena n-aisghairtear Rialachán (CE) Uimh. 690/2008 ón gCoimisiún agus lena leasaítear 
Rialachán Cur Chun Feidhme (AE) 2018/2019 ón gCoimisiún (IO L 319, 10.12.2019, lch. 1; ELI: http://data.europa.eu/eli/reg_impl/ 
2019/2072/oj).

(4) Painéal EFSA maidir le Sláinte Plandaí, 2024, Measúnú riosca tráchtearraí ar ghearradh neamhfhréamhaithe Petunia spp. agus 
Calibrachoa spp. ón gCéinia. Iris EFSA 2024; 22:e8742. https://doi.org/10.2903/j.efsa.2024.8742.

TAR ÉIS AN RIALACHÁN SEO A GHLACADH:

Airteagal 1

Leasú ar Rialachán Cur Chun Feidhme (AE) 2025/1082

Leasaítear Rialachán Cur Chun Feidhme (AE). 2025/1082 mar a leanas:

(1) in Airteagal 1, cuirtear an méid seo a leanas in ionad phointe (1):

‘(1) ciallaíonn ‘lotnaidí sonraithe’ Aleurodicus dispersus Russell, Bemisia tabaci Genn. (pobal neamh-Eorpach), víreas 
breac éadrom na Pise Bó, Liriomyza huidobrensis (Blanchard), Liriomyza sativae Blanchard, Liriomyza trifolii
(Burgess), Nipaecoccus viridis (Newstead), víreas féithbhreac an phlanda piobair, víreas rollta duilleog an phlanda 
prátaí, galar S an phráta (aonraígh nach aonraígh de chuid an Aontais iad), galar X an phráta (aonraígh nach 
aonraígh de chuid an Aontais iad), Ralstonia pseudosolanacearum Safni et al., Ralstonia solanacearum (Smith) 
Yabuuchi et al. Emend. Safni et al., Scirtothrips dorsalis Hood, Tetranychus neocaledonicus André, víreas breac 
éadrom an phlanda trátaí agus víreas buífháinní an phlanda trátaí;’;

(2) in Airteagal 3(4), cuirtear an méid seo a leanas in ionad na chéad fhomhíre:

‘Plandaí a fhréamhaítear nó a fhástar ó na plandaí sonraithe, coimeádfar scartha iad ó aon phlanda eile atá 
soghabhálach i leith na lotnaidí sonraithe. Déanfar cigireachtaí oifigiúla orthu ar a laghad uair amháin sula 
n-aistreofar iad den chéad uair amach as áitreabh an oibreora ghairmiúil lena mbaineann agus chomh gar agus is 
féidir go dtí an t-am a aistreofar iad. Mar chuid de na cigireachtaí sin, i gcás ina mbeidh amhras faoi ionfhabhtú, 
áireofar sampláil agus tástáil mhóilíneach le haghaidh víreas breac éadrom na Pise Bó, víreas féithbhreac an phlanda 
piobair, víreas rollta duilleog an phlanda prátaí, galar S an phráta (aonraígh nach aonraígh de chuid an Aontais iad), 
galar X an phráta (aonraígh nach aonraígh de chuid an Aontais iad), víreas breac éadrom an phlanda trátaí agus 
víreas buífháinní an phlanda trátaí.’;

(3) Leasaítear Iarscríbhinn I mar a leanas:

(a) cuirtear an méid seo a leanas in ionad phointe 1(b)(vi):

‘(vi) déantar tástáil mhóilíneach orthu chun víreas breac éadrom na Pise Bó, víreas féithbhreac an phlanda 
piobair, víreas rollta duilleog an phlanda prátaí, galar S an phráta (aonraígh nach aonraígh de chuid an 
Aontais iad), galar X an phráta (aonraígh nach aonraígh de chuid an Aontais iad), víreas breac éadrom an 
phlanda trátaí agus víreas buífháinní an phlanda trátaí a bhrath ar a laghad uair amháin sula 
n-onnmhaireofar an chéad luchtóg de ghearrthóga neamhfhréamhaithe chuig an Aontas le linn an 
timthrialla táirgeachta sin nó níos minice i gcás inar aimsíodh iad sa láithreáin táirgthe Bemisia tabaci
Genn. nó aifidí nó tripis arb eol go dtarchuireann siad víris;’;

(b) cuirtear an méid a leanas in ionad phointe 1(c)(i):

‘(i) rinneadh cigireacht oifigiúil orthu maidir le láithreacht na lotnaidí sonraithe, trí bhíthin modh samplála 
lenar féidir leibhéal inmhíolaithe 1 % ar a laghad a bhrath ar leibhéal muiníne 99 % i gcomhréir leis an 
gCaighdeán Idirnáisiúnta maidir le Bearta Fíteashláintíochta ISPM 31, lena n-áirítear tástáil mhóilíneach 
le haghaidh víreas breac éadrom na Pise Bó, víreas féithbhreac an phlanda piobair, víreas rollta duilleog 
an phlanda prátaí, galar S an phráta (aonraígh nach aonraígh de chuid an Aontais iad), galar X an phráta 
(aonraígh nach aonraígh de chuid an Aontais iad), víreas breac éadrom an phlanda trátaí agus víreas 
buífháinní an phlanda trátaí i gcás ina mbeidh amhras faoi ionfhabhtú ann;’.

Airteagal 2

Teacht i bhfeidhm

Tiocfaidh an Rialachán seo i bhfeidhm an fichiú lá tar éis lá a fhoilsithe in Iris Oifigiúil an Aontais Eorpaigh.

Beidh an Rialachán seo ina cheangal go huile agus go hiomlán agus beidh sé infheidhme go 
díreach i ngach Ballstát.

Arna dhéanamh sa Bhruiséil, an 6 Samhain 2025.

Thar ceann an Choimisiúin
An tUachtarán

Ursula VON DER LEYEN

